
Þróunarsvæði á nýja hrauni M-2
Leiðir að uppbyggingu

A1154-035-U01

Dags. 25.3.2022

Til: Umhverfis- og skipulagsráðs.

Frá: Halldóru Hreggviðsdóttur, skipulagsráðgjafa, jarðfræðingi og hagverkfræðingi, Alta, Dagnýju
Hauksdóttur, skipulagsfulltrúa og Sigurði Smára Benónýssyni, byggingarfulltrúa.

Inngangur

Mynd 1: Gula línan sýnir afmörkun svæðis M-2/Þ-1 á loftmynd. Rauðu línurnar afmarka rannsóknarsvæði úr
skýrslu Jarðfræðistofunnar Stapa, frá 2008, vegna leitar að grjóti fyrir hafnaruppbyggingu.

Á fundi Umhverfis- og skipulagsráðs Vestmannaeyja, þann 28.2.2022, í bókun 4. 202202084 -
Nýja hraun - þróunarsvæði M-2 (sjá mynd 1) segir:

„Í Vestmannaeyjum er vöntun á lóðum og þörf fyrir ný byggingarsvæði fyrir fjölbreyttar lóðir, er því
mikilvægt er að skoða öll svæði sem hafa möguleika til uppbyggingar. Í Aðalskipulagi er afmarkað
þróunarsvæði á Nýja hrauni, merkt M-2. Svæðið liggur austan við miðbæ á mótum Kirkjuvegar og
Skansvegar og fjallar greinargerð aðalskipulagsins m.a. um svæðið með eftirfarandi hætti.

- Miðsvæði þar sem áformað er að byggja aftur upp á svæði sem fór undir hraun í gosinu 1973.
Svæðið er merkt sem þróunarsvæði og verður unnið að því á skipulagstímabilinu að móta
uppbyggingaráform frekar.

- Möguleikar til landmótunar eru opnir en í þeim getur falist að landið verði stallað á
einhvern hátt og að eitthvað af efni yrði nýtt til efnistöku.

- Áður en uppbygging fer af stað þarf að liggja fyrir deiliskipulag fyrir allt svæðið og samhliða vinnu
við deiliskipulag verður unnin rammahluti aðalskipulags fyrir þennan hluta miðbæjarins þar sem sett
verða skilyrði um uppbyggingaráform á reitnum.”

Tillaga

Fulltrúar E- og H-listans leggja til við starfsfólk umhverfis- og framkvæmdasviðs að safna saman
þeim gögnum sem til eru í málinu og vinna minnisblað um næstu skref í ferlinu við að skapa lóðir
til framtíðar á svæði sem skilgreint er sem þróunarsvæði M2 í aðalskipulagi og tilheyrir
miðbænum. Ásókn er í lóðir í miðbænum og því mikilvægt að leita allra leiða til að fjölga þeim.

Hér í þessu minnisblaði er yfirlit yfir gögn sem til eru í málinu sbr. framangreint, farið yfir atriði
sem þarf að huga að og næstu skref í ferlinu við að skapa lóðir til framtíðar á þessu svæði M-2.

Þróun og uppbygging á M-2

Miðsvæðið M-2 (einnig skilgreint sem þróunarsvæði Þ-1) er 3,4 ha af stærð sbr. mynd 1. Svæðið
er vel staðsett miðsvæðis í bænum og mun uppbygging þess styðja við sjálfbæra þróun í
uppbyggingu bæjarins.

Áður en hafist er handa um uppbyggingu þessa nýja hverfis þarf að taka allt hraunið á
þróunarsvæðinu, sbr. kafla hér f. neðan. Meðalþykkt hraunsins er um 20 m, þannig að þarna
munu fást um 680.000 m3 af efni.

Skipulag svæðisins

Eins og fram kemur í skipulagsákvæðum er fyrsta skrefið við þróun miðsvæðisins að vinna
rammaskipulag fyrir allt svæðið, áður en hafist er handa við efnistöku, deiliskipulagsgerð og
uppbyggingu. Þar yrði horft til leiðarljósa við uppbyggingu svæðisins, tengingu þess við
núverandi byggð, hugað að gatnaneti, öðrum skipulagsáherslum og framtíðarlegu Strandvegar.
Einnig yrði hugað að því hvernig ákjósanlegast yrði að áfangaskipta efnistökunni m.t.t. öryggis,
hljóðvistar, hagkvæmni og uppbyggingar íbúðarbyggðar. Loks þarf að huga að frágangi á
hraunjaðrinum, þannig að hann myndi aðlaðandi og örugga umgjörð um þessa nýju byggð.

Hraunið er dýrmæt auðlind

Í skýrslu um grjótnám í Heimaey frá 2008, þar sem leitað var að góðu efni fyrir hafnargerð,
kemur fram að á þessu svæði sé efni sem nýtast muni til hafnargerðar. Spurningin snúi helst að
því hvort að hægt verði að fá „grjót”, þ.e. nægilega stóra steina sem henta í brimvarnir, en ljóst að
efnið myndi nýtast í smærri grjótflokka. Í skýrslunni kemur fram að þarna sé ekki hægt að fá
stærsta grjótið í brimvörn. Það muni þurfa að koma annars staðar frá af landinu. Afmörkun
rannsóknarsvæðanna frá 2008 má sjá á mynd 1. Rannsaka þurfi svæðið nánar m.t.t. möguleika á
því að ná þarna grjóti fyrir brimvörn. Ef slíkt grjót finnst, þá mun þurfa að vanda vel vinnsluna svo
að sem mest af stóru grjóti fáist.

Efnistaka

Það er kostnaðarsamt að að nema efni á brott. Þrír grófir kostir eru í stöðunni:

● Einn kosturinn er að nema allt efnið og finna svæði til að haugsetja það til geymslu og
nota þegar þörf verður fyrir það. Um leið og hraunið er numið, þá mun rúmmál þess
aukast þannig að haugsetningastaðurinn þyrfti að verða talsvert stærri en svæði M-2 að
flatarmáli og tryggt að hann skapaði ekki hættu í umhverfinu. Tekjur kæmu þá inn eftir
því sem efnið úr haugnum yrði nýtt.

● Annar kosturinn er að nema allt efnið í einu, þar sem sérstaklega yrði horft til stórra
framkvæmda þar sem efnið myndi nýtast strax og hagstætt yrði að flytja það þangað til
uppbyggingar. Þannig má hafa tekjur af efnisnáminu strax.

● Þriðji kosturinn er að fara leið á milli, þ.e. byrja að nema efni af svæðinu og gera það í
áföngum eftir því sem þörf skapast fyrir efnið. Hafa þarf þó varann á ef það yrði gert, að
það gæti verið erfiðleikum háð að hefja uppbyggingu á svæðinu áður en efnistöku lýkur.
Horfa þyrfti til truflunar af umferð grjótflutningabíla, hljóðvistar á meðan á efnistökunni
stendur og frágangs, ef uppbygging yrði samhliða í áföngum. Þetta þyrfti að útfæra vel
áður en hafist yrði handa.

Hraunið er að meðaltali um 20 m þykkt. Það gæti því myndast allt að 20 m hár veggur við
efnistökuna, þó að lagt sé til að barmar svæðisins yrðu stallaðir með lægri veggjum og
ásættanlegum fláa upp á öryggi eins og 1:3  áður en efnistöku lýkur. Huga þarf vel að
skipulagningu hennar, öryggismálum, hljóðvist, áfangaskiptingu og frágangi,  áður en hafist er
handa við uppbyggingu.

Huga þarf að truflun vegna hljóðvistar á meðan á efnisnáminu stendur. Lagt er til að hraunið
verði unnið þannig að skilin verði eftir brún, sem verður eins og hljóðmön við núverandi
miðsvæði, svo að sem minnst truflun hljótist að efnistökunni. Einungis verði sprengt á tilteknum
tímum. Nám á hljóðmöninni yrði síðasti hluti efnistökunnar. Þannig yrði tryggt að truflun yrði
sem minnst inni í núverandi byggð á meðan á efnisnámi stendur.

Að lokum

Miðsvæðið M-2 er vel staðsett, á aðlandi stað í bænum og hentar vel til uppbyggingar. Hraunið á
svæðinu er dýrmæt auðlind sem mikilvægt er að nýta vel. Vinna þarf rammahluta aðalskipulags
áður en farið yrði af stað með efnistökuna og svo deiliskipulagsgerð. Gera má gróflega ráð fyrir
því að það myndi kosta um 3-3,5 m.kr.

Heimildir

● Grjótnám í Heimaey. Forathugun í maí 2008, Ómar Bjarki Smárason.
● Leyfi vegna efnistöku í Vestmannaeyjum, minnisblað frá Alta, dags. 11.12.2008.
● Hreinsun á hrauni, 49 þús. rúmmetrar, austan miðbæjarins í Vestmannaeyjum.

Fundargerð frá 09.02.2009 af fundi Skipulagsstofnunar og Vestmannaeyjabæjar.

